
- «Dæmelo torna, che o conoscio ä côa»

- «Voi me pæi scemmo se l'avesse a dî.»

- «Vaddo sûbito a dïlo ä Süpeiöa.»

- «Me ne batto o moccin de lê e de voi;

»Dighe che a vegne, e poi se ne faiemo»

- «Aspetæme ûn pittin(in) che ghe veddiemo».

E lì tûtto sciätôu da so scoverta,

Infottôu pe sto moddo de trattâ,

O l'imbocca d'ûn lampo a porta averta,

O va zû testa e cû lungo da scâ,

E primma ancon che o se ne segge accorto,

Eccovelo arrivôu torna in te l'orto.

E corrindo filato ä barconëa

Che da l'orto a metteiva in ta cuxinn-a,

O se mette a sbraggiâ - «sêu cuxinëa

»L'ho descoværto, e o m'ha ciammôu b...

- «Chi eì scoverto?» - «Sciä sà, quello contaggio

«D'öxellasso che ciamman pappagaggio!»

- «O Loritto?» - «preciso» - «e l'eì portôu?

»Dove o l[']é? tiælo fêua?» - «Ma sciä l[']é scemma?»

- «Ma dunque côse dî?» - «Che l'ho attrovôu»

- «Dove? parlæ« - «Da Capitan Giastemma»

- «Capitan... Segnô câo! miæ che parolle!»

Ma frattanto a dà ûn cianto a-e cassarolle,

